
593 hitz

Ehunka metro luze dira Esako pitzadurak, herritarren hitzetan 

Aragoi Ibaia elkarteak lur mugimenduak gertatu diren tokietan egin dituen argazkiak plazaratu ditu 

Edurne Elizondo - Iruñea 

Ehunka metro luze. Eta gutxienez bost metro zabal, eta beste bost metro sakon. Halakoak dira joan den abuztuan Esako urtegiko ezker hegalean gertatu zen lur mugimenduak eragin dituen pitzadurak. Aragoi Ibaia elkarteko kideak pitzadura horiek dauden tokietan egon dira, eta han egin dituzten argazkiak plazaratu dituzte. 

Argazki horiek «argi eta garbi» erakusten dute Ebroko Ur Konfederazioko arduradunak gezurretan ari direla. Hori nabarmendu du Aragoi Ibaia elkarteko buru Javier Jimenezek. Konfederazioko agintariek lur mugimendua gertatu, eta handik zortzi hilabetera onartu dute pitzadurak sortu direla, hedabide batek horren berri eman ondoren. Behin eta berriz azpimarratu dute arriskurik ez dela, deus larririk ez dela gertatzen Esan. 

Aragoi Ibaia elkartean urtegia handitzeko obren kontra bat egin duten herritarrak ez dira iritzi berekoak, inondik inora ere ez. Ondorioz, lanak berehala bertan behera uzteko, eta egun dauden arriskuak ahalik eta gehien gutxitzeko eskatu diete Esako agintariei. 

«Beldurgarria da», nabarmendu du Artiedako (Aragoi, Espainia) alkate Luis Solanak. Esako ezker hegaleko pitzadurak bertatik bertara ikusi ditu Solanak, eta beldurra sentitu duela erran du. «Egoera benetan larria eta kezkagarria da, eta, horren aurrean, erabat arduragabe jokatzen ari dira Ebroko Ur Konfederazioko kideak», salatu du alkateak. 

Egoera larria dela berretsi du Zaragozako irakasle Antonio Casasek. Geologian doktore da, eta Esako urtegiko ezker hegalari buruzko bi txostenen egilea, beste hainbat aditurekin batera; 1993koa bata, eta 1999koa bestea. Txosten horietan jaso zuena betetzen ari dela erran du. 

Metafora bat baliatu du Casasek Esan gertatzen ari dena eta gerta daitekeena azaltzeko: «Piztia bat dugu kaiola baten barruan; inork ez daki nolakoa den piztia, ezta noiz egin dezakeen eraso ere; hala eta guztiz ere, kaiolako atean obrak egiten ari dira, atea irekitzen eta ixten ari dira, noiznahi, inolako konturik gabe. Piztia noiz aterako den ez dakigu, baina kaiolako atea irekitzen jarraitzen badugu, bidea erraztuko diogu». Hori da Esa handitzeko lanek urtegian eragin dezaketena, Casasen ustez. «Lan txiki batzuk 3,5 hektometro kubikoko mugimendua sortu dute; urtegia handitzen bada, eta urak gora egiten badu, askoz ere lur mugimendu handiagoak gerta daitezke». 

Arazo nagusietako bat da urtegiko ezker hegalaren egoera zehazki zein den jakiteko azterketarik ez dela egin, Casasen hitzetan. «Ebroko Ur Konfederazioak kontrakoa erran arren, halako azterketarik ez da egin. Ez dago inklinometrorik, ezta inguru horretako lurrak nolako jokabidea duen jakiteko txostenik ere». Haren ustez, hala ere, azken mugimendua gertatu den ingurutik haratago doa arriskua. «Urtegitik haratago ere egongaitza da ezker hegal hori. Arazoa Esako agintariek diotena baino askoz ere larriagoa da», gaineratu du. 

Esako urtegiaren inguruan sismikotasuna badela, eta lurrikarek egungo arriskua areagotzen ahal dutela uste du, bestalde, geologoak. Itoizko urtegiko kasua aipatu du horrekin lotuta, eta bertako lurrikarak urtegiak berak eragin dituela azpimarratu du. Atzo bertan gertatu zen Itoizko urtegiaren inguruan lurrikara bat, hamaikagarrena betetzen hasi zirenetik. 1,1 gradukoa izan zen atzokoa, eta urtegian bertan zuen erdigunea. Esan bezala, ezker hegalaren egonkortasuna zalantzan jarri dute hainbat adituren txostenek, tartean Antonio Casasek egindako batek. 

ALONSO ETA LAFUENTE KARGUTIK KENTZEKO ESKAERA. Ebroko Ur Konfederazioko kideen artean, erakunde horretako presidente Jose Luis Alonso eta Esako urtegia handitzeko lanen zuzendari tekniko Raimundo Lafuente jo dituzte Aragoi Ibaia elkarteko kideek urtegian gertatzen ari denaren erantzule nagusi. 

Ondorioz, Espainiako Ingurumen Ministeriotik biak kargutik ken ditzatela eskatu dute. Alonsoren eta Lafuenteren jokabidea gogor kritikatu dute elkarteko kideek, herritarren segurtasuna arriskuan jarri dutelako, «batere lotsarik gabe». 

Horrekin batera, Esa handitzeko lanak bertan behera uzteko eskatu dute elkarteko ordezkariek, «berehala». Esa handitzeko asmoa behin betiko bazter uzteko garaia dela gaineratu dute. «Zentzuz jokatzeko ordua da, ezin dute obrekin aurrera jarraitu». 

